
DEPARTEMENT VAN LANDBOU

No.  R. 322








          22 Maart 2002
WET OP LANDBOUPRODUKSTANDAARDE, 1990

(WET No. 119 VAN 1990)

REGULASIES BETREFFENDE BEHEER OOR DIE VERKOOP VAN ROOIBOS EN ROOIBOS MENGSELS IN DIE REPUBLIEK VAN SUID-AFRIKA

Die Minister van Landbou het kragtens artikel 15 van die Wet op Landbouprodukstandaarde, 1990 (Wet No. 119 van 1990) --

(a)
die regulasies in die Bylae uitgevaardig; en 

(b)
saamgelees met artikel 3(2) van genoemde Wet, die regulasies gepubliseer by Prokla​masies Nos. R. 220 van 1970, R. 35 van 1971 en Goewermentskennisgewing No. R. 1479 van 4 September 1970, herroep.

BYLAE

Woordomskrywing

1.
In hierdie regulasies, het enige woord of uitdrukking waaraan 'n betekenis in die Wet geheg is, daardie betekenis, en tensy uit die samehang anders blyk beteken --

"ander tee" alle erkende tee geskik in die vermenging met rooibos, insluitende maar nie beperk nie, tot Cyclopia spesies en Camelia sinensis;

"besending" 'n hoeveelheid rooibos of rooibosmengsels wat op 'n bepaalde tydstip gelewer word onder dekking van dieselfde afleweringsbrief of ontvangsbewys of gelewer word deur dieselfde voertuig, of indien so 'n hoeveelheid ingedeel is in verskillende produksiegroepe elke hoeveelheid van elk van die verskillende produksiegroepe;

"buitehouer" 'n geskikte houer wat een of meer houers rooibos of rooibosmengsels bevat; 

"chemiese residu's" residu's van landboumiddels wat ingevolge die Wet op Misstowwe, Veevoedsel, Landboumiddels en Veemiddels, 1947 (Wet No. 36 van 1947), toelaatbaar is vir die behandeling van peste en siektes en wat nie die voorgeskrewe maksimum residuperk oorskry nie;

"die Wet" die Wet op Landbouprodukstandaarde, 1990 (Wet No. 119 van 1990); 

"gemaalde rooibos" die produk verkry wanneer droë rooibos gemaal of gegranuleer word;

"groen rooibos" die produk verkry van die naaldagtige blaartjies en fyn stammetjies van die plant Aspalathus linearis (ook bekend as A. contaminatus) of Borbonia pinifolia hetsy dit gekerf, gekneus, en gedroog is, al dan nie, maar wat nie gefermenteer is nie; 

"grootmaathouer" 'n sak vervaardig van enige geskikte materiaal met 'n inhoudsmaat van 15 kg of meer;

"handelsmerk" 'n geregistreerde handelsmerk soos omskryf in artikel 2(1) van die Wet op Handelsmerke, 1993 (Wet No. 194 van 1993); 

"houer" die onmiddellike houer waarin rooibos of rooibosmengsels verpak is, uitgesonderd die teesakkie in die geval van rooibos of rooibosmengsels in sakkies verpak of enige ander intermediêre beskermende verpakking;

"inspekteur" die Uitvoerende Beampte of 'n beampte onder sy of haar beheer of 'n Gemagtigde of 'n werknemer van 'n Gemagtigde;

"kleinmaatverpakking" 'n geskikte houer met 'n inhoudsvermoë van hoogstens 1 kg waarin los rooibos of rooibosmengsels of teesakkies met rooibos of rooibosmengsels verpak word;

"letters" ook syfers en simbole;

"monsterpen" 'n enkel- of dubbelbuispen van 'n geskikte lengte met veelvoudige openinge aan die een kant van die buis of in albei buise;

"rooitee" die tipe rooibos in regulasie 4 bedoel;

"rooibos" die produk verkry van die naaldagtige blaartjies en fyn stammetjies van die plant Aspalathus linearis (ook bekend as A. contaminatus) of Borbonia pinifolia hetsy dit gekerf, gekneus, gefermenteer en gedroog is, al dan nie; 

"rooibosmengsels" rooibos vermeng met kruie of enige ander tee en rooibos met veroorloofde additiewe; 

"veroorloof" veroorloof kragtens die Wet op Voedingsmiddels, Skoonheidsmiddels en Ontsmettings​middels, 1972 (Wet No. 54 van 1972);

"verpakker" 'n persoon wat met rooibos of rooibosmengsels as 'n besigheid handel deur dit vir verkoop te verpak, en ook 'n persoon ten behoewe van wie sodanige produk vir verkoop verpak word;

"verteenwoordigende monster" die hoeveelheid materiaal wat verkry is nadat 'n hoeveelheid rooibos of rooibosmengsel bemonster is soos in regulasie 10 uiteengesit;

"voginhoud" 'n persentasie vog ingevolge regulasie 15 bepaal;

"vreemde materiaal" enige materiaal wat nie van rooibosplante afkomstig is nie:  Met dien verstande dat enige veroorloofde additiewe wat by die rooibos gevoeg mag word, nie as vreemde materiaal beskou sal word nie;  

"werkmonster" 'n hoeveelheid materiaal wat verkry word deur 'n verteenwoordigende monster met 'n meergleufverdeler te verdeel soos in regulasie 11 uiteengesit;  en

"witstokkies" fyn stokkies van rooibosplant oorsprong, wat nie gedurende verwerking die kenmerkende kleur van rooibos aangeneem het nie en wat die voorkoms van rooibos nadelig beïnvloed.

Bestek van regulasies

2.
(1)
Hierdie regulasies is van toepassing op die beheer oor die verkoop van rooibos en rooi​bosmengsels in die Republiek van Suid Afrika, waartoe en onder omstandighede waarin ‘n verbod in terme van artikel 3 van die Wet betreffende die verkoop van rooibos en rooibosmengsels toepasbaar is.


(2)
Rooibosmegsels en groen rooibos is van die gehaltestandaarde in regulasie 5 uiteengesit, vrygestel.

Vereistes vir  verkoop 

3.
(1)
Rooibos en rooibosmegsels mag in terme van artikel 3 van die Wet vir verkoop aangebied word indien --

(a)
die rooibos bestaan uit die tipe in regulasie 4 bedoel;

(b)
die rooibos aan die gehaltestandaarde in regulasie 5 bedoel, voldoen;

(c)
die rooibos of rooibosmengsels aan die voedselveiligheidstandaarde in regulasie 6 bedoel, voldoen;

(d)
die houers waarin die rooibos of rooibosmengsels  produk verpak is, aan die ver​eistes in regulasie 7 bedoel, voldoen; 

(e)
die betrokke houers gemerk is op die wyse voorgeskryf in regualsie 8; en

(f)
die betrokke houers aan die merkbeperkings soos in regulasie 9 bedoel, voldoen.

(2)
Die Uitvoerende Beampte kan iemand skriftelik, in die geheel of gedeeltelik, op die voorwaardes wat hy of sy nodig ag, van die bepalings van subregulasie (1) vrystel.

DEEL I

GEHALTE- EN VOEDSELVEILIGHEIDSTANDAARDE

Tipe rooibos

4.
Daar is een tipe rooibos bestem vir verkoop, naamlik rooitee wat bestaan uit die Nortier tipe afkomstig van geselekteerde en verbeterde rooibosplante wat in plantasies verbou word en rooibos met 'n rooi kleur lewer. 

Gehaltestandaarde vir rooibos

5.
Alle rooibos --

(a)
moet die skoon, karakteristieke smaak en aroma en die helder, kenmerkende kleur van rooibos hê; en 

(b)
mag hoogstens 10% witstokkies bevat:  Met dien verstande dat meer as 10% witstokkies teenwoordig mag wees indien rooibos met gemaalde rooibos, vir die doeleindes van verpakking in teesakkies, gemeng word.

Voedselveiligheidstandaarde vir rooibos en rooibosmengsels

6.
Alle rooibos en rooibosmengsels --

(a)
mag hoogstens 1% vreemde materiaal bevat;

(b)
mag 'n voginhoud van hoogstens 10% hê;

(c)
moet vry van insekte wees;

(d)
moet vry wees van enige toksiene, chemiese residue of ander stowwe wat dit ongeskik vir menslike gebruik maak;  en

(e)
moet voldoen aan die mikrobiologiese standaarde soos uiteengesit in die Regulasies betreffende mikrobiologiese standaarde vir voedingsmiddels en aanverwante sake, wat onder die Wet op Voedingsmiddels, Skoonheidsmiddels en Ontsmettingsmiddels, 1972 (Wet No. 54 van 1972) uitgevaardig is.

DEEL II

VERPAKKINGS- EN MERKVEREISTES

Verpakkingsvereistes

7.
(1)
Die houers waarin rooibos of rooibosmengsels verkoop word, moet --

(a)
van 'n materiaal vervaardig wees wat --

(i)
die inhoud daarvan teen besoedeling sal beskerm; en

(ii)
nie enige ongewenste reuk aan die inhoud daarvan sal oordra nie;

(b)
so sterk wees dat dit nie tydens normale opbergings-, hanterings- en vervoer​praktyke sal skeur of breek nie;

(c)
heel wees, uitgesonderd monsterpenmerke wat behoorlik verseël is;

(d)
nuut, skoon en droog wees; en

(e)
behoorlik toegemaak wees op 'n wyse deur die aard daarvan toegelaat.


(2)
Indien houers wat rooibos bevat, verpak is in buitehouers, moet sodanige buitehouers skoon, netjies en heel wees.

Merkvereistes
8.
(1)
'n Grootmaathouer waarin rooibostee of rooibosmengsels verpak is óf 'n etiket wat stewig aan so 'n houer vasgebind of vasgeheg is, moet in duidelik leesbare en onuitwisbare letters met die volgende besonderhede gemerk wees:

(a)
'n Juiste beskrywing van die inhoud daarvan:  Met dien verstande dat in die geval van rooibosmengsels --

(i)
die tipes tee in dalende volgorde van die massa verklaar moet word;

(ii)
waar ‘n veroorloofde additief by die rooibos gevoeg  is ten einde 'n onderskeidende bepaalde geur daaraan te verleen, moet die beskry​wende naam vir die betrokke onderskeidende geur op die houer aan​gedui word. 

(b)
'n Aanduiding van die netto massa soos vereis in terme van die Wet op Handels​metrologie, 1973 (Wet No. 77 van 1973). 

(c)
Die datum van verwerking of verpakking van die rooibos of die nommer van die betrokke produksiegroep.

(d)
Die land van herkoms:  Met dien verstande dat geen afkortings gebruik mag word nie.


(2)
Kleinmaatverpakkings wat rooibos of rooibosmengsels bevat, moet  in duidelik leesbare en onuitwisbare letters met die volgende besonderhede gemerk wees:

(a)
Die naam of handelsmerk van die verpakker: Met dien verstande dat indien rooibos of rooibosmengsels namens ‘n persoon verpak is, die naam of handels​merk van die persoon namens wie die rooibos of rooibosmengsels verpak is, op die houer moet verskyn.

(b)
Die fisiese adres van die verpakker: Met dien verstande dat indien rooibos of rooibosmengsels namens ‘n persoon verpak is, die fisiese adres  van die persoon namens wie die rooibos of rooibosmengsels verpak is, op die houer moet ver​skyn. 

(c)
'n Juiste beskrywing van die inhoud daarvan:  Met dien verstande dat in die geval van rooibosmengsels --

(i)
die tipes tee in dalende volgorde van die massa verklaar moet word;

(ii)
waar ‘n veroorloofde additief by die rooibos gevoeg  is ten einde 'n onderskeidende bepaalde geur daaraan te verleen, moet die beskry​wende naam vir die betrokke onderskeidende geur op die houer aan​gedui word. 

(d)
'n Aanduiding van die netto massa soos vereis in terme van die Wet op Handels​metrologie, 1973 (Wet No. 77 van 1973). 

(e)
Die land van herkoms:  Met dien verstande dat geen afkortings gebruik mag word nie.

(f)
Die datum van verwerking of verpakking van die rooibos of die nommer van die betrokke produksiegroep.

(3)
Indien een of meer houers wat rooibos of rooibosmengsels bevat in 'n buitehouer verpak word, moet elke buitehouer in duidelik leesbare en onuitwisbare letters met die volgende besonderhede gemerk wees:

(a)
Die aantal houers daarin verpak.

(b)
Die grootte van elke sodanige houer of die netto massa van die inhoud daarvan.

(c)
Die naam of die handelsmerk van die verpakker: Met dien verstande dat indien rooibos of rooibosmengsels namens ‘n persoon verpak is, die naam of handels​merk van die persoon namens wie die rooibos of rooibosmengsels verpak is, op die houer moet verskyn.

(d)
Die fisiese adres van die verpakker: Met dien verstande dat indien rooibos of rooibosmengsels namens ‘n persoon verpak is, die fisiese adres  van die persoon namens wie die rooibos of rooibosmengsels verpak is, op die houer moet ver​skyn.

(e)
'n Juiste beskrywing van die inhoud daarvan:  Met dien verstande dat in die geval van rooibosmengsels --

(i)
die tipes tee in dalende volgorde van die massa verklaar moet word;

(ii)
waar ‘n veroorloofde additief by die rooibos gevoeg is ten einde 'n onder​skeidende bepaalde geur daaraan te verleen, moet die beskrywende naam vir die betrokke onderskeidende geur op die houer aangedui word.

(f)
Die land van herkoms:  Met dien verstande dat geen afkortings gebruik mag word nie.

(4)
In die geval van deursigtige buitehouers waar die besonderhede op die houers van buite sigbaar is, hoef die vereistes van subregulasie (3) nie nagekom te word nie.

Verbode besonderhede

9.
Geen woord, merk, illustrasie, afbeelding of enige ander metode van begripsuitdrukking wat 'n wanvoorstelling uitmaak of regstreeks of by implikasie 'n misleidende indruk skep of kan skep met betrekking tot die gehalte, aard of oorsprong van die rooibos of rooibosmengsels in 'n houer of buitehouer, op sodanige houer of buitehouer verskyn nie.

DEEL III

MONSTERNEMING

Verkryging van 'n verteenwoordigende monster

10.
(1)
'n Inspekteur moet vir die doeleindes van hierdie regulasies 'n ewekansige monster rooibos of rooibosmengsel op die volgende wyse onttrek en moet homself of haarself tevrede stel dat die monsters wat so onttrek is, verteenwoordigend van die betrokke besending is:

(a)
In die geval van kleinmaatverpakkings wat in buitehouers verpak is --

(i)
neem ewekansig uit die totale aantal buitehouers in die besending, soos in kolom 1 van Tabel 1 gespesifiseer, die ooreenstemmende aantal buitehouers wat in kolom 2 van dieselfde tabel gespesifiseer word; en

(ii)
bemonster elke sodanige buitehouer per hand om minstens 100 g per buitehouer te verkry.

(b)
In die geval van grootmaathouers --

(i)
neem ewekansig uit die totale aantal houers in die besending, soos in kolom 1 van Tabel 2 gespesifiseer, die ooreenstemmende aantal houers wat in kolom 2 van dieselfde tabel gespesifiseer word; en

(ii)
bemonsters elke sodanige houer met behulp van 'n gesteriliseerde mon​sterpen om minstens 100g per grootmaathouer te verkry.

(c)
In die geval van deurlopende monsterneming, moet 'n steriele monster van 'n spesifieke grootte op gereelde tussenposes met behulp van 'n pneumatiese monsternemer geneem word:  Met dien verstande dat die aantal monsters wat per produksiegroep geneem word ooreenstem met die aantal monsters wat deur middel van 'n monsterpen geneem sou word.


(2)
Bemonstering moet op so ‘n wyse gedoen word om te verseker dat die monsters vir mikrobiologiese ontleding nie gekontamineer word nie.


(3)
Die gesamentlike monster in subregulasie (1)(a) of (b) verkry, moet deeglik gemeng word voor verdere ondersoek: Met dien verstande dat in die geval waar ‘n monster vir mikrobiologiese ont​ledings onttrek word, die materiaal wat uit elke sak verwyder is, apart gehou word en direk in 'n steriele sak geplaas en onmiddellik verseël moet word.

(4)
'n Monster wat ingevolge hierdie regulasies geneem is, word geag verteenwoordigend te wees van die hoeveelheid waaruit dit verkry is.

Verkryging van 'n werkmonster

11.
'n Werkmonster word verkry deur die verteenwoordigende monster wat ooreenkomstig regulasie 10 geneem is, met 'n meergleufverdeler te verdeel.

Afwykende monster

12.
Indien 'n inspekteur tydens die neem van ewekansige monsters of tydens die ondersoek merk dat enige van die hoeveelhede rooibos of rooibosmengsel wat uit enige houer geneem is, ooglopend swakker voorkom of verskil van die monsters onttrek uit die res van die houers, moet hy of sy die ondersoek​resultaat baseer slegs op die monsters verkry uit houers van die afwykende gedeelte en verdere monsters benodig vir ondersoek moet uit die afwykende gedeelte geneem word.

DEEL IV

ONDERSOEKMETODES

Bepaling van vreemde materiaal

13.
Die persentasie vreemde materiaal in 'n hoeveelheid rooibos of rooibosmengsel word soos volg bepaal:

(a)
Berei 'n werkmonster voor deur minstens 10 g van die verteenwoordigende monster af  te meet.


(b)
Verwyder alle vreemde materiaal en bepaal die massa daarvan.


(c)
Druk die massa aldus bepaal uit as 'n persentasie van die werkmonster.


(d)
Sodanige persentasie verteenwoordig die vreemde materiaal in die betrokke hoeveelheid.

Bepaling van witstokkies

14.
Die persentasie witstokkies in 'n hoeveelheid rooibos word soos volg bepaal:

(a)
Berei 'n werkmonster voor deur minstens 10 g van die verteenwoordigende monster af te meet.


(b)
Verwyder alle witstokkies en bepaal die massa daarvan.


(c)
Druk die massa aldus bepaal uit as 'n persentasie van die werkmonster.


(d)
Sodanige persentasie verteenwoordig die witstokkies in die betrokke hoeveelheid.

Bepaling van voginhoud

15.
Die voginhoud van ‘n hoeveelheid rooibos of rooibosmengsel kan volgens enige geskikte metode bepaal word:  Met dien verstande dat die resultate verkry in oorstemming (0,3 persent toelaatbare afwyking) is met die resultate verkry deur die  “AOAC Official Method 925.19”.

Bepaling van die kleur, aroma en smaak van rooibos

16.
Die kleur, aroma en smaak van rooibos word soos volg bepaal:

(a)
Berei 'n werkmonster voor deur minstens 5,8 g van die verteenwoordigende monster af te meet.

(b)
Berei daarna 'n ekstrak daarvan voor deur dit vir 2 minute teen  95 °C in 300 ml water met 'n pH-waarde van 6, en sonder om dit te roer, te trek.


(c)
Evalueer die ekstrak sensories ten opsigte van kleur, aroma en smaak.

(d)
Sodanige kleur, aroma en smaak verteenwoordig die kleur, aroma en smaak van die betrokke hoeveelheid.

Herhaling van bepalings

17.
(1)
'n Bepaling ingevolge hierdie regulasies kan te enige tyd met 'n verdere monster van dieselfde hoeveelheid rooibos herhaal word.

(2)
Indien die resultaat van so 'n herhaling wesenlik van die resultaat van die oorspronklike bepalings afwyk, word die betrokke bepaling op 'n derde werkmonster van die betrokke hoeveelheid herhaal, waarna die gemiddelde van die resultate van die twee bepalings met die kleinste verskil geag word die resultaat van die betrokke bepaling te wees.

DEEL V

MISDRYWE EN STRAWWE

18.
Iemand wat die bepalings van hierdie regulasies oortree of versuim om daaraan te voldoen is aan 'n misdryf skuldig en by skuldigbevinding strafbaar met 'n boete of met gevangenisstraf ooreenkomstig artikel 11 van die Wet.

